 Урманасты Үтәмеш төп гомумбелем 

                    бирү  мәктәбе.


Чирмешән авылының 

     275 еллыгына 

 багышланган кичә
                  2006-2007 уку елы
-Исәнмесез! –дип башлыйм әле,

Танышу бит шулай башлана

Сезнең белән очрашканга, дуслар,

Күңелебез шундый шатлана.

-Сәлам сезгә искән таң җиленнән,

Сәлам сезгә бәхет гөленнән,

Сәлам сезгә барлык дусларымнан, 

Сәлам сезгә моңнар иленнән!

-Хәерле көн, хөрмәтле кунаклар! Сезне Урманасты Үтәмеш төп гомумбелем бирү мәктәбе укучылары сәламли!

-Чирмешән елгасы ага

Назланып, боргаланып

Әй, үтә гомерләр, диеп,

Карап торам уйланып.

Кама арты Чирмешәненә 275 ел. 275 авыр адым. Шул адымнарда -1812 елгы Ватан сугышы, Беренче революция, Октябрь кораллы восстаниесы, коллективлаштыру, Бөек Ватан сугышы, халык хуҗалыгын торгызу вакыйгаларына нинди бай тарихлы авыл –ЧИРМЕШӘН.

 Чирмешәннең 275 еллыгына багышлап Урманасты Үтәмеш мәктәбе директоры Имәметдинов Фәнис  язган шигырь  яңгырый

                   Чирмешәнгә 275 яшь

1. Чал Чирмешән, сиңа булган хисләр

Ташый бүген миндә ургылып

Быел бәйрәм, елгаң Чирмешән дә

Ага сыман ярын тутырып.

2. 275 яшь сиңа бүген

Бу бик озак вакыт тарихта

Тели сиңа бары яңарулар,

Зал тутырып килгән халык та.

3. Без җыелдык төрле авыллардан

Чирмешәнем сине зурларга.

Чал тарихың, яңаруың белән

Сиңа матур җырлар җырларга.

4. Кая гына барсам, нишләсәм дә

Синнән җылы җилләр исәләр,

Үпкәләмим, горурланам гына

Чирмешән мишәре дисәләр 

5. Газлар керде, юллар төзекләнде

Күп төзелеш бара бүген дә

Чәчәк аттың, Чирмешәнем минем,

Безнең Татарстан күгендә.

Җыр: “Туган авылым” - башкара Манюрова Алсу

· 275 еллык тарихы булган Чирмешән авылы, соңгы чирек гасырда Ватаныбызның күп үзгәрешләр кичергәне кебек үк, зур казанышларга да иреште.

· Михнәт кичерүче, өметләнүче, көрәшүче, тудыручы, хезмәт сөючән халкы, Чирмешәннең йөзен тамырдан үзгәртте. Халыкның материаль байлыклары, асфальтланган юллары, һәр урында электр утлары, челтәр газы, телевидение, җитештерүнең механикалашуы Чирмешән халкының тормыш-көнкүрешен күпкә яхшыртты.

· Гөрлә, үс, чәчәк ат, район

Соклансын дөнья күреп,

Зур казанышлар яула син

Иҗатны фәнгә үреп.

    Туган төбәк, синең куеныңда

    Иркәләнеп үсә яшь буын.

    Кулга алып фатихаңны алар

    Киләчәккә сала үз юлын.

Иске дөньяның алыштыргысыз аяк киеме- чабата. Хәзер сезнең каршыгызда Галиуллина Алинә “Чабата” биюен башкара.

-Төзекләнә, нурга күмелә

Чирмешән урамнары,

Парк, бакчаларын бизи

Сайрар кошларның җыры.

Синдә иркен сулаулары,

Районым, туган җирем,

Бакчаларың чәчәк атса

Син-нәкъ  оҗмахның түре.

Чирмешән районы үсешендә кечкенә генә Урманасты Үтәмеш авылы кешеләренең дә өлешләре бик зур.

· озак еллар комбайнда эшләгән “ Почет билгесе “ордены кавалеры Ганиев Әхмәр абый, тракторист, “Фидакаръ хезмәтләре өчен “ ордены кавалеры Мингулов Шамил абый, “Почет билгесе “ ордены кавалеры, алдынгы сыер савучы Нуртдинова Мөсәвәрә апа.

Даннары Татарстанга гына түгел, бөтен дөньяга танылган талантлы шәхесләребезнең исемнәрен дә атап китәргә була.

· Рәссамыбыз Фәтхетдинов Әхсән абый.

· Күренекле шагыйребез Фәтхетдинов Әхтәм абый.

· Татарстанның атказанган агрономы, язучы, күп еллар Чирмешән колхозын җитәкләгән, Чирмешән авылын үстерүдә үзеннән зур өлеш керткән, Чирмешән халкының яраткан шәхесе Хәметов Кәүсәр абый.

· Лениногрски мәгариф бүлеге мөдире, Татарстанның атказанган укытучысы Хәмидуллин Рафик абый.

· Врачыбыз, хирург Җиһангирова Әкълимә апа.

· ЛНУ генераль директоры булып эшләгән Миннебаев Җәүдәт абыйлар.

      Авылдашыбыз Әхтәм абый Фәтхетдиновның үзе үскән чорны сагынып иҗат иткән “Урманасты атлары” шигырен сезнең игътибарга тәкъдим итәбез.

 Башкара Вагапов Динар.

Урманасты атлары

Нинди йөкләр тартмады.

Юлда йөргән, сабан сөргән,

Иген урган чаклары.

Авыл -авыр чакларың

Арык иде атларың.

Язгы буразнага хәлсез

Ятып калган чаклары.

Урманасты атларын

Кемнәр җигеп чапмады

Күрше авылның “Тукмагы”

Түрә булган чакларны.

Кадере китте атларның,

Авылда – ир-атларның:

Җирдән күңелен биздергән,

Читкә сөргән чакларны.

Их, кала яклары,

Шәп, ди, хезмәт хаклары.

Ир читтә бәхет тапмады,

Атына да кайтмады.

Авылның киткән затлары,

Җитте кайтыр чакларың.

Тайдан карап үстерергә

Урманасты атларын!

-Туган җирем минем-шатлык иле

Туган телем-бөек Тукай теле.

Чәчләремнән назлап сыйпый мине,

Бу җирләрнең хәтта искән җиле.

Сандугачлар кунып сайрый

Талларның иңнәренә.

Дөнья ямьле, сулар тәмле

Тик туган җирдә генә.

Җыр “Яратыгыз” – башкара Манюров Айдар.

    Хөрмәтле дуслар! Рәхмәт сезгә, безне зурлап тыңлаган өчен.

    Рәхмәт безгә, сезнең алда биеп-җырлаган өчен.

